
GOUVÈNÈ CUOMO RAPLE NOUYÒKÈ YO POU YO PRAN VAKSEN PANDAN 
SEZON GRIP LA AP APWOCHE  

 
Li Lanse Kanpay Sansibilizasyon Piblik Toupatou Atravè Eta pou Ankouraje 

Nouyòkè yo al Pran Vaksen 
 

Lwa Eta New York la Pèmèt Famasyen yo pou yo Administre Vaksen kont Grip 
bay Timoun Ki Nan Laj ant 2 zan a 18 tan yo  

 
Materyèl edikatif sou grip la yo disponib isit la pou enprime oswa afiche yo  

 
 
Jodi a, Gouvènè Andrew M. Cuomo te raple tout Nouyòkè pou yo pran vaksen kont grip 
pandan sezon grip k ap vini an, ki jeneralman kòmanse mwa Oktòb rive mwa Me. 
Pandan sezon grip ane pase an, yo te gen 23,377 ka ospitalizasyon ki an rapò ak grip 
lan ak 6 lanmò pedyatrik nan New York. Sou kat ane ki sot pase yo, te genyen yon total 
25 lanmò pedyatrik akoz grip nan Eta New York.  
  
“Lè moun pran vaksen kont grip la, sa rete pi meyè fason pou yo rete an sante pandan 
sezon sa a”, Gouvènè Cuomo te deklare. “Li enpòtan anpil pou tout Nouyòkè yo, 
espesyalman granmoun aje yo, timoun piti ak fanm ansent yo pran vaksen osito posib 
epi pou yo pran lòt prekosyon nesesè pou yo anpeche pwopagasyon viris la nan New 
York.”  
  
An Janvye 2018 la, Gouvènè Cuomo te siyen yon dekrè egzekitif ijans k ap pèmèt 
famasyen yo administre vaksen kont grip bay timoun ki gen laj ant 2 zan a 18 tan 
pandan sezon grip 2018 la. Apre li te siyen dekrè egzekitif ijans lan, famasyen yo te 
vaksinen apeprè 9,000 moun ki nan laj ant 2 zan a 18 tan kont grip la. Apre sa, 
Gouvènè a te pwomilge lejislasyon pou kodifye dekrè sa a vin lwa. Gouvènè Cuomo ap 
ankouraje Nouyòkè yo pou yo pwofite de plis aksè sa epi pou yo al pran vaksen.  
  
Yo te lanse yon kanpay piblisite sèvis piblik toupatou Eta a atravè semèn sa a pou plis 
raple Nouyòkè yo pou yo al pran vaksen. Depatman Sante a (Department of Health), 
Biwo Sèvis Timoun ak Fanmi yo (Office of Children and Family Services), Biwo pou 
Granmoun Aje Eta a (State Office for the Aging) ak Depatman Edikasyon an (State 
Education Department) pral kowòdone efò pou yo sible materyèl edikatif pou sila ki plis 
arisk yo, pami yo timoun yo, fanm ansent yo ak granmoun aje yo. Anplis de sa a, 

Depatman Sante Eta a ap ofri aksè a materyèl edikatif kont grip ke yo ka enprime ak 
poste pou ede fè sansibilizasyon.  
  
Biwo Sèvis Timoun ak Fanmi yo ap mete materyèl edikasyon konsènan enpòtans 
vaksen kont grip la disponib pou tout founisè sèvis gadri ki gen lisans Eta a ak tout 
founisè sèvis apre lekòl Eta finanse yo. Konfòmeman ak lalwa, tout lekòl ak pwogram 
gadri yo dwe gen enfòmasyon sou vaksinasyon yo poste byen klè.  
 
Pou yo kapab resevwa yon vaksen kont grip, moun yo dwe kontakte famasi oswa 
pwofesyonèl swen sante lokal yo a, oswa kontakte depatman sante lokal yo a pou yo 
jwenn enfòmasyon sou klinik vaksinasyon yo.  
  
Grip la ka lakoz maladi grav. Sentòm yo gen ladan lafyèv, tous, gòj fè mal, nen ki koule 
oswa bouche, kò fè mal, tèt fè mal, frison ak fatig. Kèk moun kapab tou gen dyare ak 
vomisman. Moun grip la enfekte la yo kapab gen sentòm respiratwa san yo pa gen 
lafyèv. CDC rekòmande pou moun ki malad anpil yo oswa moun ki malad epi ki plis 
arisk pou yo sibi konplikasyon grip ki grav yo pou yo trete yo bonè ak medikaman 
antiviral grip yo. Medikaman antiviral yo travay pi byen lè yo kòmanse nan de premye 
jou sentòm yo apre yo parèt. Aktyèlman la, pa manke gen vaksen kont grip ki disponib, 
epi fabrikan yo rapòte ke yo atann yo ka satisfè demann sezonye yo prevwa yo.  
  
Granmoun ki gen laj 65 an oswa ki pi aje yo, moun ki gen kèk kondisyon medikal 
kwonik yo, timoun piti yo ak fanm ansent yo fè pati sila yo ki pi arisk pou yo sibi 
konplikasyon grip grav yo, ki kapab egzije yo etène lopital epi ki kapab lakòz lanmò. 
Pliske viris grip la kapab pwopaje atravè moun k ap touse oswa estènen yo, li 
espesyalman enpòtan pou manm fanmi yo ak moun ki gen kontak regilye ak moun ki pi 
arisk yo pou yo al pran vaksen. Anplis de sa, tout travayè swen sante yo dwe pran 
vaksen kont grip la ak kont lòt maladi kontajye yo pou yo pwoteje sante yo ak sante 
pasyan yo.  
  
Komisè Depatman Sante Eta New York la, Doktè Howard Zucker, te deklare, 
“Prevansyon rete metòd ki pi efikas pou nou mete fen nan pwopagasyon grip la. Menm 
moun ki an bòn sante, si yo pa pran vaksen, yo ka fasilman pwopaje viris grip la bay 
manm fanmi yo, zanmi yo, oswa kòlèg yo”.  
  
Greg Olsen, ki se Direktè Pwovizwa Biwo pou Granmoun Aje Eta New York la, te 
di, “Li enpòtan pou tout Nouyòkè yo, espesyalman granmoun aje yo, pran vaksen kont 
grip la. Sistèm iminitè nou konpwomèt pi fasil tank n ap granmoun, epi granmoun aje 
yo, espesyalman sila yo ki soufri kondisyon sante kwonik yo, gen yon risk kwasan pou 
yo devlope konplikasyon grav akoz grip la. Lè yo resevwa vaksen kont grip la, sa ap 
ede anpeche pwopagasyon viris la epi ofri pwoteksyon vital pou granmoun aje yo ak 
moun k ap pran swen yo”.  
  
Komisè Pwovizwa Biwo Sèvis Timoun ak Fanmi yo Sheila J. Poole te di, “Se trajik 
pou nou aprann lanmò timoun ki rive akoz de yon bagay evitab kòm grip. Paran yo dwe 
vaksinen timoun ki ase gran pou yo resevwa vaksen an yo epi nenpòt moun k ap pran 
swen timoun yo oswa ki an kontak ak yo ta dwe pran vaksen an tou”.  

Anplis de vaksen yo ap pran kont grip la, li enpòtan pou yo pratike bon mezi ijyèn 
prevantatif chak jou:  
  

• Lave men ou souvan ak savon ak dlo cho pandan omwen 20 segonn pou 
kapab pwoteje tèt ou kont jèm yo epi evite pwopagasyon yo pami lòt moun 
yo.  

• Pòte sou ou yon dezenfektan pou men ki a baz alkolize pou ou itilize lè 
savon ak dlo pa disponib. Chwazi yon pwodwi ki gen omwen 60 pousan 
alkòl.  

• Pa touse oswa etènye nan men ou yo. Olye de sa, kouvri bouch ou ak nen 
w ak yon mouchwa, epi voye l jete nan poubèl epi lave men w.  

• Evite touche je w, nen w ak bouch ou.  
• Evite rantre an kontak ak moun ki malad, epi limite kontak ak lòt moun 

pandan w malad.  
• Netwaye epi dezenfekte sifas ki gendwa kontamine ak viris grip la.  

  
Pou w jwenn plis enfòmasyon sou grip la, ansanm avèk enfòmasyon sou fason yo 
siveye pwopagasyon l nan Eta New York, vizite 
http://www.health.ny.gov/diseases/communicable/influenza/seasonal/.  

